
Malayziya “Osiyo yo’lbarslari” deb nomlanuvchi yangi sanoatlashgan 

mamlakatlar qatoriga kiradi. Malayziya Bosh vazir Mahathir Muhammadning 22 

yillik boshqaruvi davomida ijtimoiy va iqtisodiy taraqqiyotga erishib, dunyoning 

ilg’or davlatlaridan biriga aylandi. 

Malayziya O’zbekiston mustaqilligini 1992-yil 1-yanvar kuni tan olgan. Ikki 

mamlakat oʻrtasida diplomatik aloqalar 1992-yil 21-fevralda o’rnatilgan. 

Ikki tomonlama doʻstona va oʻzaro manfaatli hamkorlik munosabatlarini 

rivojlantirishda tamal toshi Oʻzbekiston Respublikasi Birinchi Prezidentining 1992-

yilgi va Malayziya Bosh vaziri Moxatxir Moxammadning 1993-yilgi rasmiy 

tashriflari chogida qoʻyildi. 2003-yil esa Oʻzbekistonga Malayziya qiroli Tuanku 

Sayyod Sirajuddin Jamalullayl tashrif buyurdi. 2005-yil 2-4-oktabr kunlari 

O’zbekiston Respublikasi Birinchi Prezidenti Islom Karimov davlat tashrifi bilan 

Malayziyada bo’ldi. Ushbu tashrif natijasida axborot texnologiyalari, elektrotexnika 

sanoati, maishiy elektronika, mebel va toʻqimachilik mahsulotlari ishlab chiqarish 

sohalarida qoʻshma korxonalar tashkil etishni oʻz ichiga olgan umumiy qiymati 400 

million dollardan ortiq boʻlgan savdo va sarmoyaviy shartnomalar imzolandi. Ikki 

tomonlama munosabatlarning shartnomaviy-huquqiy asosini imzolangan 16 ta hujjat 

tashkil etadi. Malayziya O’zbekistonning Janubiy-Sharqiy Osiyodagi muhim savdo-

iqtisodiy sheriklaridan biridir. 2007-yilda oʻzaro tovar ayirboshlash hajmi 33,3 

million dollarga yetgan boʻlsa, 2008- yilning 9 oyida bu koʻrsatkich butun 2007-

yildagi koʻrsatkichdan oshib, 36,4 million dollardan ortiqni tashkil etdi. Malayziya 

davlat neft kompaniyasi Petronas 2005-yildan buyon Orol dengizining O’zbekiston 

qismidagi neft va gaz konlarini o’zlashtirish bo’yicha konsorsiumda ishtirok etib 

keladi. “Petronas” O’zbekiston janubidagi loyihalarda ham ishtirok etadi.  

Toshkent va Kuala-Lumpur geografik olisda joylashganiga qaramay, 

davlatlararo munosabatlarga yangi sur’at bag’ishlashi mumkin bo’lgan 

hamkorlikning siyosiy, iqtisodiy va madaniy-gumanitar yo’nalishini kengaytirish 

uchun yangi imkoniyatlarni faol izlamoqda. 

Parlamentlararo aloqalar jadal rivojlanmoqda. 2019-2020-yillarda ikki davlat 

parlamentariylari o’rtasida qator uchrashuvlar bo’lib o’tdi. Ikki mamlakat 

parlamentlari o’rtasidagi munosabatlarni mustahkamlash va rag’batlantirish 

harakatlarni muvofiqlashtirish, qonun ijodkorligi sohasida tajriba almashishga xizmat 

qilmoqda. “O’zbekiston – Malayziya” parlamentlararo do’stlik guruhi samarali 

faoliyat yuritmoqda. 

O’zaro hamkorlikning asosiy elementlaridan biri bo’lgan hamkorlikning 

iqtisodiy tarkibiy qismi ham kengaymoqda. Ikki mamlakat o’rtasidagi savdo 

ayirboshlash barqaror o’sish tendentsiyasini ko’rsatishda davom etmoqda. 2020-yilda 

oʻzaro tovar ayirboshlash hajmi 75,76 million dollardan oshdi, jumladan, 

Oʻzbekistondan eksport qilingan mahsulotlar hajmi 11,7 million dollarni tashkil etdi. 

Oʻzbekistonda Malayziya sarmoyasi ishtirokidagi 31 ta korxona faoliyat 

koʻrsatmoqda, ulardan 21 tasi 100 foizlik Malayziya kapitali. 

Toshkent va Kuala-Lumpur uchun eng muhimi tabiiy gaz qazib olish va qayta 

ishlash, elektrotexnika, kimyo, mebel va to’qimachilik mahsulotlari ishlab chiqarish, 

turizm va konsalting xizmatlarini ko’rsatish kabi qator qo’shma hamkorlik 

loyihalarida hamkorlikni mustahkamlashdir.  

Hududlarni rivojlantirish boʻyicha hamkorlik yoʻlga qoʻyilgan boʻlib, bu 

Malayziya subʼyektlari va Oʻzbekiston maʼmuriy-hududiy birliklari oʻrtasidagi 

oʻzaro hamkorlikni rivojlantirish uchun yaxshi imkoniyatlar yaratmoqda. 2018-yilda 

mazkur viloyat hokimi boshchiligidagi Xorazm viloyati delegatsiyasi Malayziyada 

bo’ldi. Natijada 250 million dollardan ortiq miqdorda Malayziya sarmoyasini jalb 

qilish imkoniyati yaratildi. 

Shu tariqa, so’nggi yillarda Toshkent va Kuala-Lumpur o’rtasida ikki 

tomonlama munosabatlarda tub o’zgarishlarni amalga oshirish imkonini beruvchi 

juda qulay sharoitlar yaratilgan bo’lib, bu munosabatlarni yanada yuqori bosqichga 

olib chiqishda muhim platformaga aylanadi. 

Birinchidan, har ikki davlat rahbarlari iqtisodiy o’sishning yuqori sur’atlarini 

ta’minlovchi keng ko’lamli iqtisodiy o’zgarishlarni isloh qilish dasturini amalga 

oshirmoqda. Demak, bugun O’zbekiston Prezident Sh.M.Mirziyoyev rahnamoligida 

iqtisodiyotni modernizatsiya qilish, uning raqobatbardoshligini oshirish, xorijiy 

investitsiyalarni jalb etish va izchil takomillashtirish borasida o’zining yuksak 

samaralarini berayotgan ichki islohotlarning yangi bosqichiga o’tdi. O’z navbatida, 

Malayziya eng yuqori daromadli davlatga aylanish sari intilmoqda. 2019-yilda 

boshlangan Vision Prosperity 2030 Malayziyani 2030-yilgacha Osiyoning iqtisodiy 

kuchiga aylantirishni maqsad qilgan. Siyosiy va iqtisodiy shaffoflik, kuchli me’yoriy-

huquqiy baza, kuchli bank bozori, fiskal siyosatni yengillashtirish, kibershaharlar va 

ilmiy tadqiqot parklari, shuningdek, inson resurslarini rivojlantirish. Malayziya 

iqtisodiy rivojlanishining asosiy dvigatellari hisoblanadi. 

Ikkinchidan, pandemiya fonida ikkala davlat ham epidemiologik vaziyatni o’z 

vaqtida nazoratga olib, o’z fuqarolariga ham, tashqi hamkorlariga nisbatan 

mas’uliyatli siyosatni namoyish qilib, kuch sinovidan muvaffaqiyatli o’tdi. Shu 

tufayli, pandemiyaning alamli oqibatlariga qaramay, iqtisodchilar joriy yilda 

Malayziyada YaIM o’sishi 6 foizdan 7,3 foizgacha, O’zbekistonda esa 4,8 foizgacha 

bo’lishini bashorat qilmoqda. 

Uchinchidan, O’zbekistonning turli transport yo’laklarini amalga oshirish orqali 

mamlakatning transport yakkalanishini bartaraf etish va yangi istiqbolli bozorlarga 

chiqish istagi Malayziya bilan hamkorlikni rivojlantirishga to’sqinlik qilayotgan 

geografik to’siqlarni bartaraf etish imkoniyatlarini yaratadi. 

Bunday istiqbol O’zbekiston tomonining Jahon savdo tashkilotiga a’zo bo’lish 

rejalari bilan birgalikda kelgusida ikki davlat o’rtasidagi savdo-iqtisodiy almashinuv 

dinamikasini sezilarli darajada faollashtiradi 

To’rtinchidan, yangi O’zbekiston iqtisodiyotni raqamlashtirish sari jadallik bilan 

bormoqda. 2022-yilgacha respublikada “Elektron hukumat” tizimini, 

telekommunikatsiya, dasturiy mahsulotlar va axborot texnologiyalari texnologik 

parkini rivojlantirish, shuningdek, iqtisodiyot, qishloq va suv xo’jaligiga raqamli 

texnologiyalarni joriy etishga qaratilgan 268 ta loyihani amalga oshirish 

rejalashtirilgan edi. Mamlakatimizning bunday intilishlari Malayziyani bu boradagi 

tabiiy hamkorga aylantirmoqda, chunki janubi-sharqiy mamlakat raqamli iqtisodiyot 

tamoyillarini hayotga tatbiq etishda allaqachon dunyoning aksariyat davlatlaridan 

oldinda borayotgan davlatlar qatorida joy olgan. 

Beshinchidan, savdo aloqalarini diversifikatsiya qilish va yangi bozorlarda o’z 

o’rnini mustahkamlashga qaratilgan o’xshash maqsadlar. Yevroosiyoning qoq 

markazida joylashgan O’zbekiston bu ulkan mintaqada Malayziya kompaniyalari 

uchun muhim savdo va sanoa t trampliniga aylanishi mumkin. O’z navbatida, xalqaro 

dengiz savdo yo’laklari tutashgan joyda joylashgan Malayziya muhim strategik 

joylashuvga ega bo’lib, kelajakda ulkan iste’mol bozoriga ega bo’lgan va o’zini yangi 

davlat sifatida namoyon etgan O’zbekistonning Janubi-Sharqiy Osiyodagi o’ziga xos 

darvozasi bo’lib xizmat qilishi mumkin. 

Xulosa, O’zbekiston va Malayziya o’zaro hamkorlikning aksariyat sohalarida 

manfaatlari bir-biriga mos keladigan uzoq muddatli hamkorlardir. Bu Toshkent va 

Kuala-Lumpur milliy rivojlanish strategiyalarining bir-birini to’ldiruvchi xususiyati, 

jahondagi tez o’zgarib borayotgan iqtisodiy vaziyat hamda jahon iqtisodiyoti va 

savdosining shakllanayotgan yangi modeli bilan birgalikda, shubhasiz, ikki davlat 

o’rtasidagi yanada yaqinlashuvga xizmat qiladi. 

